
Dokumentu prinsipál tolu kona-ba 

dezenvolvimentu Greater Sunrise konklui ona

DILI, 24 Setembru 2026 (TATOLI)—Ministru Petróleu no Rekursu Minerál 

(MPRM), Francisco da Costa Monteiro, hateten dokumentu prinsipál tolu kona-ba 

dezenvolvimentu Greater Sunrise foin daudaun konklui ona, no ho ida-ne’e tempu ne’ebé 

realistiku ba hahú produsaun projetu ne’e agora prevee iha 2034.

“Timor-Leste antes tau ona alvu atu hahú produsaun Greater Sunrise iha 2032. Maibé, 

dokumentu prinsipál tolu ne’ebé foin konklui mak Mining Code for Petroleum 

Exploration, Production Sharing Contract (PSC) no Fiscal Regime, ne’ebé sei sai 

enkuadramentu legál no kontratuál atu permite kampu Greater Sunrise bele dezenvolve. 

Entaun dokumentu ne’e foin maka finaliza fulan kotuk, agora Austrália lori hela ba nia 

prosesu interna Governu Austrália ho Parlamentu Austrália no ita mós lori hela mai ita 

nia prosesu internu ho Governu ho Parlamentu Nasionál, atu bele aprova iha fulan rua ka 

fulan tolu mai,” Francisco da Costa Monteiro dehan iha Faról, ohin.

Nia esplika, tinan oin Timor-Leste sei ezekuta enkuadramentu legál no kontratual ne’e 

atu permite prosesu tékniku no komersiál ba Greater Sunrise bele lao ba oin.

“Entaun, ho ida ne’e, ita presiza haree fila-fali, ita bele dehan tempu ida-ne’ebé realistiku 

merkadu mundiál nomós servisu sira-ne’ebé nesesáriu presiza halo hodi bele haree 

bainhira loos mak ita halo produsaun. Entaun, ita bele dehan produsaun mais realistiku, 

agora ba oin ne’e 2034 hanesan ne’e,” nia esplika.

Kona-ba benefísiu direta ba povu bainhira hahú produsaun Greater Sunrise, sei ko’alia ho 

espesífiku iha semináriu boot ida-ne’ebé sei hala’o.

“Ami mós refere ba estudu ne’ebé Wood Australia Pty Ltd (Wood PLC) halo iha 2024, 

ne’ebé hatudu projetu Greater Sunrise bele lori osan ba Estadu Timor-Leste liu biliaun 

$50, aumenta GDP to’o biliaun $50 no kria oportunidade servisu liu ema 17.000. Kona-

ba Austrália nia desizaun kona-ba prosesumaibé tinan oin mak ita foin ba to’o iha ne’ebá 

no konseitu sira seluk mós sei haree iha tinan oin,” nia dehan.

PM Xanana Simu Dokumentu Prinsipál Tolu 

Kona-ba Greater Sunrise

Timor Post Online, 25 Set 2026

DILI, (Timorpost.com)—Primeiru-Ministru (PM), Kay Rala Xanana Gusmão, simu dokumentu prinsipál 

tolu kona-ba ba negosiasaun Greater Sunrise, ne’ebé Timor-Leste, Austrália no Sunrise Joint Venture finaliza 

ona iha nivel tékniku no negosiasaun.

Ministru Petróleu no Rekursu Minerais (MPRM), Francisco da Costa Monteiro, akompaña Xefe Governu 

hala’o enkontru ho reprezenta Governu Austrália ba Greater Sunrise, Katrina Cooper, ne’ebé mai lori Governu 

Austrália nia naran, atu komprimenta Primeiru-Ministru no informa kona-ba susesu iha negosiasaun ikus iha 

Canberra, Austrália.

“Ohin, ha’u akompaña Primeiru-Ministru, Xanana Gusmão, hala’o enkontru ida ho reprezenta Governu 

Austrália ba Greater Sunrise, Katrina Cooper. Katrina Cooper mai lori Governu Austrália nia naran atu 

komprimenta Primeiru-Ministru, no mós atu informa mós kona-ba susesu ne’ebé akontese iha negosiasaun 

ikus foin daudaun nian iha Canberra Austrália,” Francisco relata ba jornalista sira, hafoin remata enkontru iha 

Palásiu Governu, Sesta (25/09/2026).

Governante ne’e dehan, Timor-Leste ho Austrália no Sunrise Joint Venture konsege finaliza ona dokumentu 

tolu importante, hanesan Petroleum Mining Code (PMC), Production Sharing Contract (PSC) no Fiscal 

Regime, no agora ona iha akordu iha prinsípiu kona-ba pontu sira hotu ne’ebé sai parte husi diskusaun
 iha 

nivel tékniku no negosiasaun.

“Ohin informa mós katak Governu Austrália sei lori dokumentu tolu ne’e mós ba iha sira nia prosesu internu 

Governu Austrália ho Parlamentu Austrália nia hetan aprovasaun no Timor-Leste mós sei iha ita nia prosesu 

internu ba hetan aprovasaun ba dokumentu ne’ebé sei lori ba too iha Governu no Parlamentu Nasionál”, nia 

dehan.

Tuir nia, prosesu dokumentu tolu ne’e iha Governu no Parlamentu Austrália, inklui Governu no Parlamentu 

Nasionál Timor-Leste, sei lori tempu fulan tolu liu. Depois parte negosiasaun ba dokumentu tolu ne’e hotu, 

dokumentu operasionál sei kontinua tuir nesesidade ne’ebé mai.

“Dokumentu tolu ne’e dokumentu prinsipál konklui ona, entaun tinan oin ita foku de’it ona ba konseitu 

dezenvolvimentu úniku nian, ita aprova tiha ne’e, ita halai ona dezeñu detallu ba atividade halo konstrusaun
 

ba iha futuru,” hatete MPRM.

Enkuantu, Dokumentu tolu ne’e mak sai baze legal, regulatóriu no kontratuál atu permite Greater Sunrise 

tama ba faze dezenvolvimentu. PMC determina regra operasaun, PSC regula relasaun kontratuál no partilla 

produsaun, enkuantu Fiscal Regime determina regra finanseira no reseita husi projetu.



Katrina Cooper atualiza progresu finalizasaun

dokumentu greater sunrise ba PM Xanana

DILI, 25 Setembru 2026 (TATOLI)—Ministru Petróleu Rekursu Minerál (MPRM), 

Francisco da Costa Monteiro, akompaña reprezentante Governu Austrália bá Greater 

Sunrise, Katrina Cooper, hodi atualiza progresu finalizasaun dokumentu tolu hanesan 

Petroleum Mining Code, Fiscal Regime no Production Sharing Contruct ba estudu 

viabilidade kampu Greater Sunrise. ba Primeiru-Ministru, Kay Rala Xanana Gusmão.

Ministru Petróleu Rekursu Minerál, Francisco da Costa Monteiro, hateten reprezentante 

Greater Sunrise ne’e mai lori Governu Austrália nia naran hodi informa kona-ba susesu 

ne’ebé akontese iha negosiadaun ikus entre TL ho Austrália.

“Ne’ebé Timor-Leste, Austrália no sunrise join venture sira konsege finaliza ona 

dokumentu importante tolu ne’e. Iha ona akordu nivel tékniku no negosiasaun ninian, 

entaun ita iha ona akordu,” Ministru ne’e relata ba jornalista sira iha Palásiu Governu, 

ohin.

Iha tinan 2027, nia dehan, Timor-Leste no Austrália foku ba konseitu dezenvolvimentu 

úniku-dezeñu detallu ba prosesu konstrusaun greater sunrise iha futuru

Tanba ne’e, governante ne’e dehan, agora sira informa mós katak Governu Austrâlia sei 

lori dokumentu tolu ne’e ba sira-nia prosesu internu no Timor-Leste mós sei halo nune’e, 

atu bele hetan aprovasaun hanesan dokumentu ida-ne’ebé sei lori ba to’o iha Parlamentu 

Nasionál.

“Prosesu avaliasaun ba dokumentu tolu ne’e sei emite to’o fulan tolu, hafoin ne’e 

negosiadaun ba dokumentu hotu ona maibé dokumentu operasionál sei barak. Maibé 

tinan oin mai ita foku liu ba konseitu dezenvolvimentu úniku no dezeñenu detallu ba 

prosesu kontrusaun iha futuru”, nia esplika.

